Ávarp forstjóra SAk – Ársfundur 2025
Heilbrigðisráðherra, þingmenn, bæjarfulltrúar, kæru samstarfsfélagar og góðir gestir,
Ég býð ykkur öll hjartanlega velkomin á ársfund Sjúkrahússins á Akureyri. Ársfundurinn er dýrmæt stund – tækifæri til að staldra við, horfa um öxl og rifja upp hverju við höfum áorkað síðastliðið ár – og ekki síður til að horfa fram á veginn. 
Yfirskrift fundarins í ár er: Samskipti – Öryggi – Gæði. Þessi þrjú hugtök eru ekki einungis orð á blaði, heldur kjarninn í okkar góðu starfsemi. Góð samskipti eru undirstaða trausts – án trausts verða hvorki öryggi né raunveruleg gæði tryggð. Við ætlum að hafa sérstakan fyrirlestur um þessi áhersluatriði ársfundarins á eftir þegar Björn Gunnarsson, sérfræðilæknir og klínískur gæða- og öryggisstjóri mun fjalla um þróun í gæða- og sjúklingaöryggismálum.
Árið 2024 var, eins og mörg síðustu ár og næstu ár munu halda áfram að vera - krefjandi. Gangi fyrirætlanir stjórnvalda eftir, glittir hins vegar í algjöra byltingu í aðstæðum okkar árið 2028, en þá er áætlað að nýbygging við SAk verði tekin í notkun, sem og nýtt 80 rýma hjúkrunarheimili á Akureyri. Þessar áætlanir hreinlega verða að ganga eftir.  
Kæru gestir, 
Það álag sem verið hefur - bæði er varðar mönnun og starfsemi spítalans, er mjög krefjandi. Í fyrra gætti áfram áhrifa lokunar á hluta starfsemi Heilsuverndar Hlíð, vegna myglu í húsnæði. Sjúklingar á legudeildum sjúkrahússins voru því lengur inniliggjandi þar sem þau höfðu í færri úrræði að fara og er það ekki ásættanlegt fyrir þennan hóp – þau eiga betra skilið. Um 18% af legurýmum á bráðadeildum og á Kristnesspítala liggja þar undir. 
Starfsfólki okkar hefur tekist ótrúlega að vinna vel úr þessum erfiðu aðstæðum, haldið starfseminni gangandi og sinnt öllum þeim sjúklingum sem þurftu á þjónustu okkar að halda. 
Ekki síst vegna áherslu á mönnun, höfum við einblínt á að hlúa vel að því starfsfólki sem eru nú þegar hluti af okkar teymi og skapa umhverfi þar sem vellíðan, endurheimt og faglegur metnaður geta blómstrað. Í því skyni var m.a. verkefninu Heilbrigð stjórnun hleypt af stokkunum í ársbyrjun og hefur strax borið árangur. Þá höfum við á síðustu árum byggt markvisst upp menningu sem leggur áherslu á gagnsæi, ábyrg samskipti og kurteisi. Á árinu var unnið að samskiptasáttmála og er nú unnið að innleiðingu hans. Öll á vinnustaðnum bera ábyrgð á góðum samskiptum og er það verkefni sem þarf að vera stöðugt í gangi ef við viljum ná okkar markmiðum að verða eftirsóknarverður vinnustaður sem veitir faglega og góða heilbrigðisþjónustu. 
Eins og áður segir þá mun fyrirhuguð 9200 fm2 nýbygging við SAk verða algjör bylting fyrir starfsemi sjúkrahússins, til hagsbóta bæði fyrir sjúklinga og starfsfólk. Í nýbyggingunni er gert ráð fyrir aðstöðu fyrir lyflækningadeild, skurðlækningadeild og geðþjónustu þ.e.a.s dag-, göngu- og legudeild. Áætlað er að jarðvegsframkvæmdir hefjist sumarið 2026 og má því gera ráð fyrir því að framkvæmdirnar verði boðnar út í haust eða næsta vor. Það er ákaflega mikilvægt að þessar mikilvægu áætlanir gangi eftir hratt og örugglega og að vandað verði til verka – því byggt verður til a.m.k. næstu 70-100 ára! Við skulum hafa í huga að núverandi legudeildir hafa verið starfræktar í sama húsnæði í um 72 ár!
Samhliða því sem beðið er eftir nýbyggingunni er mikilvægt að sinna vel viðhaldi og endurbótum í eldra húsnæðis, en það gefur auga leið að húsnæðismálin eru okkur ofarlega í huga þegar horft er til öryggis, góðrar þjónustu og starfsánægju starfsfólks. Þess ber að geta að skurðstofur okkar eru komnar vel til ára sinna, eru rúmlega 40 ára gamlar og þar er mikil þörf á endurnýjun. Til gamans má geta að í lok menntaskólagöngu minnar skúraði ég í þá - nýju húsnæði skurðstofu SAk – ég hef hins vegar breyst talsvert meira en húsnæðið á þeim árum   
Rekstur ársins 2024 endaði með jákvæðri niðurstöðu, tæplega 190 mkr í plús. Þetta var mögulegt vegna samstillts átaks starfsfólks, stjórnenda og í mjög góðri samvinnu við heilbrigðisráðuneytið, sem er okkur ákaflega verðmætt. Þetta segir okkur líka annað - að við búum yfir seiglu og getu – erum sífellt að horfa í hverja krónu og huga að mögulegum leiðum til hagræðinga – það breytir því þó ekki að fjármagnsgrunnurinn þarf að vera traustari og stöðugri svo hægt sé að viðhalda og þróa þjónustu af þeim gæðum sem samfélagið á rétt á.
Þrátt fyrir þá áherslu sem við leggjum á mikilvægi húsnæðis, tækjakosts og fjármagns þá er vert að hafa í huga að það er starfsfólk Sjúkrahússins á Akureyri sem er hjartað í allri okkar starfsemi. Starfsfólk SAk er ómetanlegt. Elja þeirra, þekking og hæfni kemur í ljós hvern einasta dag. Fyrir hvern þann sem þarf á þjónustu SAk að halda, er það fagmennska starfsfólks og hlýhugur, sem skiptir öllu máli. 
Ég vil líka nefna sérstaklega að í starfsánægjukönnuninni Stofnun ársins náðum við okkar bestu niðurstöðu til þessa. Það segir sitt um árangur hingað til þó auðvitað megi alltaf gera betur á ýmsum sviðum– en árangurinn er ykkur, starfsfólkinu, að þakka.
Við getum líka horft til viðbragða okkar í kjölfar alvarlegs rútuslyss sl. sumar, þar sem tuttugu einstaklingar voru fluttir á sjúkrahúsið. Þar sannaðist á ný fagmennska starfsfólks sjúkrahússins sem voru fumlaus, hlý og árangursrík. Slíkar aðstæður minna okkur á hversu mikilvægu hlutverk við gegnum í samfélaginu. 

Hluti af því að tryggja fagmennsku í starfsemi SAk, byggir á sterkum grunni gæða-, mennta- og vísinda. 
SAk er eina heilbrigðisstofnun landsins með bæði DNV vottun á starfsemi sjúkrahússins auk ISO9001 gæðavottunar, sem staðfesta skuldbindingu okkar til stöðugra umbóta í þágu sjúklinga og starfsfólks. Við höfum einnig vottun fyrir upplýsingaöryggi (ISO27001) og jafnlaunavottun (ÍST85). Vottanirnar eru ekki aðeins viðurkenningar, heldur lifandi verkfæri sem styðja við gæði, öryggi og góð samskipti í daglegu starfi.
Menntun og þjálfun eru mikilvægir þættir í okkar starfsemi og hefur sú vegferð blómstrað undanfarin ár. Á árinu voru að meðaltali 14,7 heilbrigðisnemar á staðnum í hverri viku. Þátttaka sjúkrahússins í framhaldsmenntun, sérnámi og endurmenntun heilbrigðisstarfsfólks skiptir sköpum. Sérnámsgrunnslæknar, sérnámslæknar og aðrar fagstéttir koma í auknum mæli hingað til starfa og nýtt hermisetur sem opnað var 2024 styrkir kennslu- og þjálfunarumhverfið enn frekar. Deild mennta og vísinda tengir saman fræðslu, vísindi og fagþróun og stuðlar að aukinni færni og betri þjónustu þar sem þörfin er mest.
Vísindi eiga að skipa stóran sess í starfi sjúkrahússins og unnið er markvisst að því að styrkja stöðu vísinda í samræmi við vísindastefnu sjúkrahússins. Jafnt aðgengi að aðstöðu, áskriftum og gagnagrunnum hefur aukist með samstarfi við LSH, HÍ og bókasafn HA en betur má ef duga skal því það er ósanngjarnt að t.d. námslæknar og handleiðarar hafi ekki sama aðgang eftir því hvar á landinu þeir nema og starfa. Samstarf SAk og HA er einnig öflugt á sviði vísinda og eru fjórir starfsmenn SAk með akademískar stöður við Heilbrigðisvísindastofnun HA til að efla rannsóknir í heilbrigðisvísindum.

Kæru gestir, 
Fram undan eru krefjandi, en jafnframt spennandi verkefni. Til að mæta þeim þarf Sjúkrahúsið á Akureyri að setja stafræna þróun og nýsköpun í forgang – með skýra áherslu á bætt klínísk gæði, öryggi og þjónustu við sjúklinga, aukna skilvirkni og hagræðingu, stuðning við starfsfólk og betri samhæfingu þjónustu.
Á síðustu árum hefur orðið mikil framþróun á sviði stafrænnar þjónustu, og stefna stjórnvalda er skýr: Ísland á að vera í fremstu röð. Við höfum lagt áherslu á öryggi og persónuvernd – en nú þurfum við að stíga fastar inn í stafræna framtíð. Það krefst markvissrar notkunar á þeim lausnum og stuðningi sem hið opinbera veitir og öflugs samstarfs við aðra opinbera aðila – sérstaklega innan heilbrigðiskerfisins. Við þurfum ekki að finna hjólið upp á nýtt – heldur læra hvert af öðru og nýta sameiginlega þekkingu.
En til þess að þetta verði að veruleika þarf starfsfólk tíma og svigrúm. Þegar álag er mikið er hætt við að breytingar dragist – jafnvel þótt þær geti dregið úr álagi til lengri tíma. Ef við grípum ekki tækifærin núna, skapast tækniskuld sem getur grafið undan bæði öryggi og gæðum, auk þess sem við glötum möguleikanum á að vera eftirsóknarverður vinnustaður.
Nýsköpun og stafræn umbreyting verða meðal okkar stærstu verkefna á komandi árum
Kæru gestir, 
Þegar við horfum til baka á liðið ár, þá eru fjöldi verkefna sem standa upp úr sem og efling þjónustu:
· Við höfum unnið að endurskipulagningu á dag- og göngudeildum lyflækninga og skurðlækninga, með það að markmiði að efla þjónustuna enn frekar þannig að draga megi úr innlögnum. Sú vinna heldur áfram á þessu ári. 
· Þá höfum við unnið að endurskipulagningu geðþjónustu í kjölfar þess að BUG teymið fluttist yfir til HSN, en áfram er samvinna um bráðaþjónustu barna með geðvanda.
· Síðastliðið sumar var Akureyrarklíníkin stofnuð. Um er að ræða fyrstu sérhæfðu þekkingarmiðstöð fyrir ME-sjúklinga á landsvísu og er það samstarfsverkefni SAk og HSN. Eftirspurn eftir þjónustunni er gríðarleg og ljóst er að efla þarf þjónustuna. 
· Endurskipulagning gæðamála var í brennidepli – allt frá bættri upplýsingagjöf til virkrar úrvinnslu og umbótaverkefna og það er stöðugt í þróun.
· Fjölmörg verkefni liðins árs hafa aukið samstöðu stjórnenda og starfsfólks, sem er samstíga í því að styrkja stöðu SAk sem þá lykilstofnun í íslensku heilbrigðiskerfi sem sjúkrahúsið okkar er, og á að vera. 
· Þegar horft er um öxl er hlýhugur samfélagsins mér einnig ofarlega í huga. Það hvetur okkur öll til dáða að finna hvað sjálfboðaliðar og velunnarar eru reiðubúin að leggja af mörkum til SAk. Ég þakka þeim öllum þeim sem hafa lagt okkur lið, Hollvinum, sem og öðrum, af heilum hug fyrir þeirra framlag. Það er okkur ómetanlegt.  
Áskoranir og verkefni fara ekki frá okkur og áfram þurfum við að standa vörð um sjúkrahúsið með því að fylgja eftir þróun í hinum ýmsu sérgreinum svo hægt sé að veita nauðsynlega þjónustu og fylgja eftir þeim markmiðum sem sett eru fram í heilbrigðisstefnu stjórnvalda og lögum um heilbrigðisþjónustu. Við þurfum að efla dag- og göngudeildarþjónustu enn frekar og styrkja þannig sjúkrahúsið sem eina sérgreinasjúkrahúsið utan höfuðborgarsvæðisins því þannig verður sjúkrahúsið betur í stakk búið til að takast á við áskoranir og veita sjúklingum heildstæða, góða og örugga þjónustu. 
Heilbrigðisráðherra hefur skipað starfshóp, sem nú er að störfum, sem falið er að vinna að nánari skilgreiningu og hlutverki varasjúkrahúss. Í skipunarbréfi ráðherra kemur fram að mikilvægt sé að skýra hlutverk SAk sem varasjúkrahús, þ.e. hvaða þjónustu þarf að veita og hvaða búnaður þarf að vera til staðar, einkum tengt bráðaþjónustu. Í vinnu starfshópsins er horft til viðbragðsáætlana, neyðarviðbragða, þjóðaröryggisráðs, sjúkraflutninga, rannsóknarþjónustu og laga um heilbrigðisþjónustu. Við bindum miklar vonir við að vinna hópsins skili skýrt skilgreindu hlutverki SAk og í kjölfarið fjármögnun í samræmi við það hlutverk. 
SAk hefur alla burði til að vera framsækin stofnun og í fararbroddi – öllum landsmönnum til góða. Framtíðin er sameiginlegt verkefni okkar allra.
Með fagmennsku og samstöðu að leiðarljósi höldum við áfram að veita öfluga og trausta þjónustu með það að markmiði að bæta líf og heilsu þeirra sem til okkar leita.
Ég vil að lokum þakka ykkur – stjórnendum og starfsfólki – fyrir ómetanlegt framlag á árinu sem leið. 
Takk fyrir áheyrnina 
